
Inhoud Hierdie preek wys dat Jesus self as mens van vleis en bloed uit die dood uit
opgestaan het om vandag Christus en Here te wees. Hy was die Kneg van Jesaja 53 om so
Here te wees. Die Here het sy opstanding bevestig met grafte wat oopgegaan het en mense
wat uit die dood uit opgestaan het en weer lewend was. Vandag laat geestelikes mense glo
hulle moet Jesus met herlewings en belewenisse in hulle laat opstaan om deel van God se
lewe en krag te word. Hulle bevestig die opstanding van God in hulle met sogenaamde
goddelike brabbeltale.

Skriflesing Esegiél 37: 11 — 14, 24 — 28; Matteus 27: 51 — 53; Lukas 24: 36 - 46

Teks Luk. 24: 46: “ So staan daar geskrywe dat die Christus moet ly en op die derde
dag opstaan.

Tema Christus was Paasvrydag die Kneg om Paassondag die opgestane Here te
wees

1. Ons vier op Paassondag die opstanding van die Here Jesus as mens uit die dood
op uit. Ons laat die Here Jesus nie opstaan uit die dood nie. Nie deur Hom te beleef
of te herleef nie.

Om uit die dood uit op te staan as ‘n lewende mens van vleis en bloed was van die
begin af die plan van die Here met Paasfees. Dit was sy doelstelling en agenda. Sy
plan was om as Christus en Here sy kerk vir ewig te regeer, nie om net dood te gaan
nie. Sy lyding en dood was die wyse waarop Hy Homself bemagtig het om Here en
Christus vandag te wees. Om uit die dood uit op te staan as ‘n lewend mens op
Sondagoggend was van die begin af hoe die Here Homself as die Kneg van Jesaja
53 geken en openbaar het: “ Kyk my Dienskneg sal suksesvol wees, Hy sal uitstyg,
uittroon en baie verhewe wees.” (Jes.52: 13) “Na die swaarkry wat Hy beleef het, sla
Hy sien.” (53: 11)

Sy opstanding uit die dood uit om lewend mens t wees het die Here drie keer vir sy
dissipels voor die Paasfees uitdruklik aangekondig en verduidelik. (Mat. 16:21.
17:28, 20:19)

Om uit die dood uit op te staan na sy lyding vir ons sondes was hoe die Here Jesus
die mag verkry het om op die troon van Dawid, die aan die regterhand van die Vader
te sit volgens die Dawidsbelofte. (2 Sam.7: - ) en sy kerk te regeer deur die Heilige
Gees aan hulle te gee: dit is om die Abrahamsbelofte in hulle lewe sy seéninge te
maak. (Ese. 36: 24 -)

Die eerste vers van die Matteus evangelie is Jesus is die seun van Dawid en seun
van Abraham en die laaste 4 verse wys Hy is die seun van Dawid aan wie alle mag
gegee is om die Abrahamsbelofte so waar te maak — Hy is self God met ons.

In die aankondiging van die Here se geboorte in Lukas kondig die engel aan dat Hy
die Seun van God (Abrahamsbelofte) en Seun van Dawid (Dawidsbelofte) is aan wie
God die beloofde troon gaan gee om Christus en Here te wees. (Luk. 1:32,33) In
Sagaria se loflied loof hy God dat Jesus die Dienskneg is uit die geslag van Dawid

(Dawidsbelofte) wat die Abrahamsbelofte waarmaak dat ons god sonder vrees kan
dien omdat Hy ons heilig en regverdig maak. (Luk. 1: 67 — 75)

Lukas voltrek sy getuienis met Petrus se preek op Pinksterdag dat Jesus as seun
van Dawid uit die dood opgestaan het en verhoog is aan God se regterhand om
Here en Christus te wees en so die Heilige Gees te ontvang en te gee wat ons in
God se vergifnis en liefde laat leef. (Hand. 2: 30 — 36)

2. Die Here Jesus het van die begin af sy plan sé bekend gemaak: 1. Deur Vrydag
die Kneg te wees wat ons sondes op Hom nee en 2. Sondag Christus en Here te
wees na Hy uit die dood uit opgestaan het en ons in sy vergifnis en liefde laat leef.

Paassondag oggend doen die Here Jesus wat Hy beplan het: Hy staan uit die graf
uit op. Die graf is leeg. Hy is weer mens van vleis en bloed.

Hoe Hy uit die graf uit opgestaan het, bevestig die Here Sondagaand aan sy
dissipels. Hy staan tussen hulle en sé nie Hy is nou ‘n goddelike gees of ‘n spook, ‘n
goddelike droom of aandoening in hulle gemoed nie. Hy sé hulle moet aan hom voel
en vat om te bevestig Hy is lewend mens van vleis een bloed: “ Vat aan My en kyk -
‘n gees het nie vleis en bene soos julle sien Ek het nie.” (Luk. 24: 39)

Die besondere van Lukas se getuienis van die Here Jesus se verskyning na sy
opstanding is dat die dissipels nie geglo het wat hulle beleef het nie. Hulle het nie
geglo wat hulle sien toe hulle die Here gesien het nie. Hulle het nie geglo dit is ‘n
geestelike visioen of droom nie. Hulle was nie geestelike ekstase oor wat hulle
gesien het nie. Hulle was verskrik en beangs oor wat hulle sien en het geglo dit is 'n
spook. Hulle het ook nie tot geloof gekom toe hulle aan die Here gevat en gevoel het
nie. Hulle was nie geestelik opgewonde oor Hom nie. Hulle het bly twyfel,

Dit is net soos hulle nie een keer die Here geglo het toe die Here dit 3 keer
aangekondig het dat Hy uit die dood uit gaan opstaan nie. Die Here se oortuiging dat
Hy uit die dood uit gaan opstaan was juis die rede hoekom hulle hom verraai,
verloén en verlaat het.

Wat hulle tot geloof gebring het in wat hulle sien en voel was die opgestane lewende
Here se Woord — die verduideliking van sy eerste 3 aankondigings oor sy opstanding
(Luk. 24: 44) en vierde aankondiging oor sy Paasplan: “So staan daar geskrywe die
Christus moet ly en op die derde dag opstaan.” (Luk. 24: 46) Hierdie Woord van die
Here het hulle laat glo Hy moes eers die Kneg van Jes, 53 wees om s0 die Here te
word wat ons vergewe.

So6 bewerk Christus vir elkeen wat hom toekeer in die geloof tot Hom as die Here wat
die Kneg was die beloofde vergifnis: Hy maak vir hulle die Abrahamsbelofte waar dat
Hy hulle van sonde reinig, hulle ‘n hart gee wat ‘n nuwe wet wat nie straf of beloon
gehoorsaam omdat hulle in sy liefde leef.

3. Ditis wat ons as gelowiges met Paassondag vier: die opstanding van die Here
wat Paasvrydag die Kneg was om van Paassondag die Here te wees wat ons met
die Abrahamsbeloftes seén. Ons glo die vier aankondigings van die Here oor sy
lyding en opstanding.

Hierdie geloof in die Here se opstanding word wéreldwyd vandag uit die kerk en
harte van gelowiges verdring deur geestelikes wat nie in die Here se opstanding wil
glo nie maar wat Hom binne in hulself wil laat opstaan as ‘n gees, ‘n godsdroom, ‘n
ideaal, ‘n beeld of ‘n voorbeeld. Dit word met die filosofiese redenasie gedoen dat
Jesus nie fisies nie, maar metafisies uit die dood uit opgestaan het. Dit is filosofiese
woord waarmee hulle verklaar dat die Here nie regtig as mens uit die dood uit
opgestaan het nie, maar dat Hy net ‘n geestelike ervaring is wat as ‘n droombeeld, ‘n
geestelike voorbeeld of ideaal binne in die gemoed van die dissipels opgekom het
Paassondag aand.

Van watter dissipels praat hierdie geestelikes?

Die wat nooit die Here geglo het toe Hy sy opstanding aangekondig het nie en Hom
verraai, verloén en verlaat het oor sy verklaring dat Hy die derde dag uit die dood sal
opstaan! Die wat nie sy fisiese teenwoordigheid geglo het toe Hy so aan hulle
verskyn het en hulle dit so beleef het nie!

Volgens hierdie geestelikes se ongeloof het hierdie dissipels sommer skielik net so
Paasvrydag aand besluit hulle laat die Here in wie se opstanding hulle nie geglo het,
Hom binne in hulle laat opstaan het deur Hom kamstig saam te beleef binne in hulle.

Vir geestelikes is die Here Jesus nooit die Christus wat self die Kneg was om self die
opgestane lewende Here te wees nie. Hy is net die droombeeld wat hulle in hulself
opleef, beleef en herleef. Hulle maak Hom wie hulle Hom wil hé.

Selfs nie eers die Here se eie dissipels het Hom so opgemaak met belewenisse nie .
Hulle het in hul ongeloof gaan wegkruip.

4. Geestelikes wat glo hulle laat Jesus in hulle opstaan, glo nie Hy was die Kneg wat
deur sy opstanding as mens uit die dood uit Homself Christus en Here gemaak het
nie.

Hulle glo jy moet die kneg van Jesaja 53 word deur kamstig Jesus se gesindheid van
oorgawe, selfontkenning, selfontdaning, deemoedigheid en gedienstigheid jou eie
gesindheid te maak. Hulle glo dat Jesus jou s6 ‘n kneg maak sodat jy op hierdie
manier vir Jesus kan koning maak van jou lewe.

Hoe kry hierdie geestelikes dit reg om gelowiges te oortuig om die Here te verdring
en te verloén om self die kneg te wees, God in hulle lewens te laat opstaan en God
Here te maak in hul lewe? Want dit is maar net ‘n ander variasie van alles wat God
se Woord as afgodsdiens openbaar.

Hulle doen dit met die volgende boodskap! Jy moet God se kneg word sodat jy
Jesus so koning maak! Jy moet Jesus laat opstaan in binne in jou laat leef! En
wéreldwyd klink hulle metode om dit te doen s6: God is buite jou en nie binne in joue
nie. Jy moet god in jou laat inkom deur Hom uit te nooi om god binne in jou te kom
word. Hy sal inkom as jy jouself soos Jesus die kneg maak: jy moet jouself en jou
eie-ek soos Jesus minag, veroordeel, niks maak, doodmaak en kruisig.

Wanneer jy jouself met ‘n volle oorgawe so kneg maak gee jy aan God alle mag om
God binne in jou te wees. So kom God binne in jou in en staan sy Gees in jou op
sodat jy kan deel in God se krag, mag, lewe en wil.

Hierdie waansinnigheid is niks anders as die afgodsdiens waarin mense die
evangelie hoor en sien maar niks daarvan verstaan of glo nie. Jes. 6: 9, 10.

Die Here Jesus het nie die Kneg geword om van ons God se knegte, se slawe te
maak nie, maar om ons van slawe na kinders te verander. (Gal, 4: 7) Ons is nie aan
God se mag onderwerp nie maar leef as kinders in sy liefde omdat die Here Jesus
die Kneg was.

5. Die teenstelling tussen die Here wat as mens uit die dood opstaan om Here te
wees en geestelikes wat Jesus in hulle laat opstaan met belewenisse wys die
duidelikste in die verskil hoe die Here sy opstanding bevestig en hoe geestelikes sy
opstanding in hulle bevestig.

Die Here het sy opstanding as lewende mens uit die dood uit bevestig soos Matteus
daarvan getuig: “Die grafte is geopen en baie liggame van ontslapenes is opgewek.
Hulle het na sy opstanding uit die grafte gekom, die Heilige Stad binnegegaan en
aan baie verskyn.” (Mat. 27:53) Met hierdie magsdaad vervul die Here die Here die
profesie van Esegiél 37: 13,14 “Julle sal besef dat Ek die Here is wanneer EK julle
grafte oopmaak en julle uit julle grafte laat opkom, my volk. Ek sal my Gees in julle
gee, en julle sal leef.”

Volgens Esegiél 37: 24 — 28 is dit hoe die Here bevestig dat Hy die Seun van Dawid
is wat aan die regterhand van God die Vader gaan sit na Hy Kneg was, en hoe Hy sy
Gees gee sodat ons vir ewig in die vervulling van die Abrahamsbelofte as seéninge
in ons lewe sal leef: Hy sal regte grafte oop maak waaruit regte dooies sal opstaan.
En dit is presies wat die Here Jesus met sy eie opstanding as lewende mens uit die
dood bevestig het.

Hoe bevestig geestelikes vandag dat hulle Jesus in hulle laat opstaan het en God se
krag en lewe gekry het? Volgens hulle eie verduidelikings bevestig hulle dit met dit
wat hulle noem “ spreek in tale”, God wat kamstig met ‘n goddelike taal deur hulle
praat.

Hulle goddelike gebrabbel bevestig hulle het slawe geword wat Jesus in hulle laat
opstaan het, Hom koning in hulle lewe gemaak het deur knegte, slawe te word.

Christus het met sy opstanding as Here bevestig Hy maak ons God se kinders in sy
liefde deur regte grafte oop te maak en regte dooies uit die dood uit op te wek.

Ons vier die Here se opstanding, ons laat Hom nie opstaan met ons herlewings en
belewenisse nie.



